
Pml.nr.82/2016 

 

NË EMËR TË POPULLIT 

 

 

Gjykata Supreme e Kosovës, në kolegjin e përbërë nga gjyqtarët–Valdete Daka, 

kryetare, Nesrin Lushta e Salih Toplica-anëtar, me bashkëpunëtorën profesionale Minire 

Xhambazi, proçesmbajtëse, në çështjen penale kundër të dënuarve A. B. nga fshati  

komuna e Gjilanit, N. S. nga Ferizaji, Sh. U. e R. S. të dy nga fshati  komuna e Gjilanit, 

për shkak të veprave penale grabitje në nga neni 255.par.3.lidhur me par.1.të KPK dhe 

ndihma në kryerjen e veprës penale të grabitjes nga neni 255.par.3.lidhur me par. 1. të 

KPK,  duke vendosur sipas kërkesës për mbrojtjen e ligjshmërisë e mbrojtësit të dënuarit 

A. B. të paraqitur kundër aktgjykimit të Gjykatës Themelore në Gjilan PKR.nr.8/2014 të 

datës 10.10.2014. dhe aktgjykimit të Gjykatës së Apelit  të Kosovës PAKR.nr.605/2014 

të datës 29.12.2014. në seancën e mbajtur më 06.04.2016., mori këtë: 

 

  

A K T GJ Y K I M 

 

 

 Me miratimin e kërkesës për mbrojtje të ligjshmërisë e mbrojtësit të dënuarit A. 

B. e sipas detyrës zyrtare edhe përkitazi me të dënuarit N. S., Sh. U. dhe R. S., 

ndryshohet aktgjykimi i Gjykatës Themelore në Gjilan PKR.nr.8/2014 i datës 

10.10.2014. dhe aktgjykimi i Gjykatës së Apelit të Kosovës PAKR.nr.605/2014 të datës 

29.12.2014. ashtu që në dënimet e shqiptuara iu llogaritet koha e kaluar në paraburgim 

edhe atë: të dënuarit A. B. në dënimin me burgim në kohëzgjatje prej 3 (tre) vite e 6 

(gjashtë) muaj koha e kaluar në paraburgim prej datës 16.03.2012. e tutje; të dënuarit N. 

S. në dënimin me burgim në kohëzgjatje prej 3 (tri) vite e 6 (gjashtë) muaj koha e kaluar 

në paraburgim prej datës 07.03.2012. e tutje; të dënuarit Sh. U. në dënimin me burgim në 

kohëzgjatje  prej 1 (një) viti e 6 (gjashtë) muaj koha e kaluar në paraburgim dhe arrest 

shprej datës 08.03.2012. deri më datën 17.06.2013. dhe të dënuarit R. S. në dënimin  me 

burgim në kohëzgjatje prej 3 (tre) vite e 4 (katër) muaj koha e kaluar në paraburgim prej 

datës 22.06.2012. e tutje. 

 

A r s y e t i m 

 

  

 Me aktgjykimit e Gjykatës Themelore në Gjilan PKR.nr.8/2014 të datës 

10.10.2014. janë shpallur fajtor: të dënuarit A. B. e N. S. për veprën penale të kryer në 

bashkëkryerje rastet e rënda të vjedhjes grabitqare apo të grabitjes nga neni 

256.par.1.lidhur me nenin 23.të KPK, i dënuari Sh. U. për veprën penale ndihma në 

kryerjen e veprës penale rastet e rënda të vjedhjes grabitqare apo të grabitjes nga neni 

256.par.1.lidhur me nenin 25.par.2.të KPK dhe i dënuari R. S. për veprën penale ndihma 

në kryerjen e veprës penale rastet e rënda të vjedhjes grabitqare apo të grabitjes nga neni 

256.par.1.lidhur me nenin 25.par.2.të KPK dhe janë gjykuar me dënime me burgim: i 

dënuari A. B. në kohëzgjatje prej 3 (tri) vite e 6 (gjashtë) muaj në të cilin dënim i 

llogaritet koha e kaluar në paraburgim prej datës 16.03.2013. e tutje, i dënuari N. S. në 

kohëzgjatje prej 3 (tri) vite e 6 (gjashtë) muaj në të cilin dënim i llogaritet koha e kaluar 

në paraburgim prej datës 09.03.2013. e tutje, i dënuari Sh. U. në kohëzgjatje prej 1 (një) 

viti e 6 (gjashtë) muaj në të cilin dënim i llogaritet koha e kaluar në paraburgim dhe arrest 

shtëpiak prej datës 09.03.2012. deri më datën 17.06.2013. dhe i dënuari R. S. në 

kohëzgjatje prej 3 (tri) vite e 4 (katër) muaj në të cilin dënim i llogaritet koha e kaluar në 

paraburgim prej datës 23.06.2012. e tutje. Me të njëjtin aktgjykim është refuzuar akuza 

kundër të dënuarve N. S. dhe A. B. për veprën penale shkaktimi i rrezikut të përgjithshëm 

nga neni 291.par.1.lidhur me nenin 23. të KPK. Të dënuarit N. S. i është konfiskuar 

revolja ndërsa të dënuarit A. B. pushka automatike. Të gjithë të dënuarit janë obliguar që 

të dëmtuarit A. F. t`ja kthejnë shumën e të hollave prej 16.554,00 euro dhe të paguajnë 

shpenzimet e procedurës penale dhe paushallin gjyqësor, ndërsa të dëmtuarit F. H., V. B. 

dhe L. H. për realizimin e kërkesës pronësoro juridike janë udhëzuar në kontestin civil. 

 

 Në procedurën ankimore Gjykata e Apelit e Kosovës ka marr aktgjykimin 

PAKR.nr.605/2014 të datës 29.12.2014. me të cilin pjesërisht janë aprovuar ankesat e 

mbrojtësve të dënuarve dhe aktgjykimi i shkallës së parë është ndryshuar përkitazi me 

cilësimin juridik të veprave penale, ashtu që vepra penale për të cilën janë shpallur fajtor 

të dënuarit A. B. dhe N. S. juridikisht është cilësuar si vepër penale grabitje në nga neni 

255.par.3.lidhur me par.1.të KPK  ndërsa veprat penale sa i përket të dënuarve Sh. U. e R. 

S. si vepra penale ndihma në kryerjen e veprës penale të grabitjes nga neni 

255.par.3.lidhur me par.1. të KPK. Dënimet e shqiptuar me aktgjykimin e shkallës së 

parë kanë ngelur të njëjta, gjegjësisht janë marr si të vërtetuara, ndërsa nuk ka pas 

ndryshime as sa i përket llogaritjes së kohës së kaluar në paraburgim dhe arrest shtëpiak. 

 

 Kundër këtyre aktgjykimeve kërkesë për mbrojtjen e ligjshmërisë ka paraqitur 

mbrojtësi i të dënuarit A. B., avokati M. A. nga Gjilani, për shkak të shkeljeve esenciale 

të dispozitave të procedurës penale dhe shkeljes së ligjit penal me propozim që të 

anulohen dhe lënda të kthehet në rigjykim. 

 

Prokurori i shtetit me parashtresën KMLP.II.nr.56/16 të datës 24.03.2016.  ka 

propozuar që kërkesa të hedhet si e palejuar. 

 

Gjykata Supreme gjeti se nuk mund të aprovohet propozimi i këtillë i prokurorit 

të Shtetit sepse edhe pse gabimet në aktgjykim mund të korrigjohen nga ana a gjykatës, 

shkelja e dispozitave mbi llogaritjen e paraburgimit paraqet shkelje të ligjit penal dhe për 

këtë bazë lejohet kërkesa për mbrojtjen e ligjshmërisë konform dispozitës së nenit 

432.par.1.pika 1.të KPPK. 

 

 Gjykata Supreme e Kosovës në seancën e kolegjit shqyrtoi shkresat e lëndës në 

kuptim të nenit 435. par. 1. lidhur me nenin 436. par. 1. të KPPK, vlerësoi pretendimet në 

kërkesë për mbrojtje të ligjshmërisë dhe konstatojë se: 

 

-kërkesa është e bazuar. 

 

Edhe pse aktgjykimet kundërshtohen edhe për shkelje esenciale të dispozitave të 

procedurës penale, nga referati i kërkesës del se kundërshtohen vetëm për shkak të 

shkeljes ë ligjit penal, gjegjësisht llogaritjes së gabuar të kohës së kaluar në paraburgim të 

dënuarit A. B., sepse në të dy aktgjykimet si fillimi i kësaj kohe ceket data 16.03.2013. në 

vend të datës 16.03.2012.  

  

Gjykata Supreme konstatojë se vërtet në aktgjykimin e shkallës së parë dhe në atë 

të shkallës së dytë të dënuarit A. B. në dënimin e shqiptuar me burgim i është llogaritur 

koha e kaluar në paraburgim prej datës 16.03.2013. e deri në plotfuqishmërinë e 

aktgjykimit. Mirëpo, me te drejt ceket në kërkesën për mbrojtje të ligjshmërisë se 

paraburgimi duhej të llogaritej prej datës 16.03.2012. e këtë Gjykata Supreme e vërtetojë 

me shikimin e aktvendimit për caktimin e paraburgimit të Gjykatës së qarkut në Gjilan 

Ppr.nr.25/12 të datës 16.03.2012. Nga ky aktvendim rezulton se të dënuarit A. B. 

paraburgimi i është caktuar me datën 16.03.2012. e me aktvendimet vijuese është 

vazhduar deri në plotfuqishmërinë e aktgjykimit të shkallës së parë. Për këtë arsye, me 

llogaritjen e gabuar të kohës së kaluar në paraburgim në dënimin e shqiptuar me burgim, 

në dëm të dënuarit A. B. është bërë shkelje e ligjit penal nga neni 385.pika 6.të KPPK 

dhe për këtë arsye aktgjykimet u ndryshuan si në dispozitivin e këtij aktgjykimi. 

 

Duke vendosur në këtë çështje juridiko penale sipas kërkesës së ushtruar për 

mbrojtjen e ligjshmërisë për të dënuarin A. B., Gjykata Supreme sipas detyrës zyrtare, 

konform dispozitës së nenit 397.të KPPK konstatojë se shkelja e njëjtë është bërë edhe në 

dëm të të dënuarve tjerë, të cilit nuk kanë paraqitur mjet juridik. Kështu, nga aktvendimet 

e Gjykatës së qarkut në Gjilan Ppr.nr.25/12 të datës 09.03.2012. dhe 23.06.2012. rezulton 

se të dënuarit N. S. paraburgimi është caktuar më datën 07.03.2012., të dënuarit Sh. U. 

më datën 08.03.2012. ndërsa të dënuarit R. S. më datën 22.06.2012. dhe prej këtyre 

datave duhej edhe të llogaritej koha e kaluar në paraburgim, pasi që në aktgjykimet e 

kundërshtuara janë cekur datat e gabuara e fillimit të llogaritjes së paraburgimit, siç e cek 

më lartë në këtë aktgjykim. 

 Nga këto arsye,  konform nenit 438. të KPPK u vendos si në dispozitiv të këtij 

aktgjykimi. 

GJYKATA SUPREME E KOSOVËS 

Pml.nr. 82/2016, më 06.04.2016.  

 

 

Proçesmbajtësja,                        Kryetarja e kolegjit,  

Minire Xhambazi        Valdete Daka 


